
Geloofsvraag: 

Josua 10:12-14 AFR20 

[12] Dit was in dié tyd dat Josua met die Here gepraat het, die dag toe die Here die Amoriete 

aan die Israeliete oorgelewer het. Hy het, terwyl Israel toekyk, gesê: “Son, staan stil in Gibeon, 

en maan, in die vallei van Ajalon! ” [13] En die son het stilgestaan en die maan het gaan staan, 

totdat 'n nasie wraak geneem het op sy vyande. Staan dit nie geskryf in die Boekrol van die 

Opregte nie? Ja, die son het gaan staan in die middel van die hemelruim, en hy was ongeveer 

'n volle dag nie haastig om onder te gaan nie. [14] Daar was nooit tevore of daarna 'n dag soos 

hierdie nie, waarop die Here geluister het na die stem van 'n mens. Ja, die Here het vir Israel 

geveg. 

https://bible.com/bible/3499/jos.10.12-14.AFR20 

Ons leer tog dat die son die middelpunt is waarom ons hele sonnestelstel wentel. En die maan 

wentel weer om die aarde. Ek kan verstaan hoekom die aarde nie kan ophou wentel nie. 

Hoekom is die son beveel om stil te staan, indien dit reeds stil staan? En hoe het die maan  

stilgestaan? Die aarde moes bly wentel en die maan is agv swaartekrag in kombinasie met die 

aarde. Ek bevraagteken nie God se grootheid nie, die son en maan gedeelte begryp ek net nie. 

Help asb? 

 

Antwoord 

Die Bybel is nie ‘n wetekskaplike handboek nie. Dit is nie in wetenskaplike taal of paradigma’s 

geskryf nie.   Dit kan ook nie as wetenkaplike handboek  gebruik word vir die oplossing van 

probleemstellings nie.  

Die Bybel is die openbaring van God se pad met die mens vanaf die skepping tot en met die 

wederkoms.    Die Bybelskrywers het in verstaanbare mensetaal en beelde, God se openbaring 

onder leiding van die Heilige Gees neergepen.   

Josua 10:12-14 beskryf ‘n deel van die oorlog wat die Here vir sy volk geveg het.  Met Josua se 

vertrek uit Gilgal na die noodkreet van die manne van Gibeon, het die Here vir Josua gesê: 

“Moenie vir hulle bang wees nie, Ek gee hulle in jou mag oor.  Nie een van hulle (5 Amoritiese 

konings) is teen jou bestand nie.” (Jos 10:7-8) 

Die Here het die geveg vir hulle geveg.  

1. Hy het die Amoriete paniekbevange laat word. 

2. Hy het groot haelstene uit die lug op die Amoriete laat val.  Daar is meer dood vanweë 

die haelstene as wat Israel se swaard gevel het.  Israel het die oorhand gehad vanweë 

die feit dat die Here die stryd vir hulle geveg het.  

3. Die Here het ‘n wonderwerk gedoen om aan te dui dat Hy self die stryd vir sy volk stry. 

Op bevel van Josua het die son en die maan gaan stilstaan.  ‘n Dag soos daar nog nooit 

te vore was of in die toekoms gaan wees nie.   



Ons kan verskeie wetenskaplike teorieë spekuleer dat bv die aarde stadiger gedraai het of dat 

daar buitegewone weerkaatsings was van sonstrale wat die dag langer gemaak het. Maar dit 

bly spekulasie.  Punt is, ons kan dit nie anders verklaar as ‘n wonderwerk van God waardeur 

Hy sy volk die oorwinning laat behaal het.  

